
Che scibben tutt’assemme ô no v’incanta,

Comme ô bello chi spicca a primma vista,

Pù a poco a poco ô ve fa tale e tanta

Imprescion sorve ô chêu, ch'ô ve conquista;

E ciù forte e tenace de çinquanta

Lassi o cadeñe ne-a manêa ciù trista

O ve strenze, ô v’opprimme, o ve fa scciavo

D’uña pascion, che se a scacciæ seî bravo.

Pascion sciffæta a l’ha incantôu Ferrante:

In sciö prinçipio ô l’è restôu sorpreiso

D’êse pe uña scolaia delirante;

O so decoro e ô so interesse offeiso

Ghe paiva ch’ô ne foïse essendo amante:

O contrastò, ma all’urtimo ô s’è reiso.

Perchè contro a potenza de l’amô

No reze a dignitæ de precettô.



61

In confidenza allôa ô cangiava l’aia

De gravitæ, e ô so rigô in dolcezza;

E lodi ean sempre dæte ä so scolaia

Con espanscion de chêu, con allegrezza:

A correzion, se a paiva necessaia,

Sempre a l’ëa fæta con delicatezza;

I so suggerimenti ëan sempre amôsi,

E i rimproveri sempre rispettôsi.

L’ëa sempre ciù de solite compia

A lezion, e appægiâ con tanto impegno,

Ch’ô veggiava de votte tûtt’ôe dä fia,

Voendo a son de studiâ mettise a segno

De rende a so discepola ciù instruia,

E d’amô grande dâghe un contrassegno

Se ô poîva fâghe fâ uña figuroña

Fra-e primme dottoresse in Barçelloña.

